
    各位評判老師、各位同學，逐家好！（鞠躬行禮）我是第（xx）號，今仔日我欲演講个題目是：「腹肚枵的時陣」。
    自細漢阮阿母就真照顧我的腹肚，攏毋捌予我枵過，去讀冊了後，中晝頓有學校攢便便，三頓有通食，人講：「坐的人毋知徛的人艱苦。」我實在毋知影啥物叫做無通食，啥物叫做腹肚枵。
    聽著人講起腹肚枵，攏是看電視咧報的。有一擺，阮阿母煮一項我無愛食的菜，我當咧張樣毋食的時，拄好新聞報講，有一個查某囡仔無飯通食，已經兩日無食矣，干焦啉水爾，予人送去警察局。看伊孤單驚惶的面腔，實在有夠可憐！阿母隨佇邊仔教示我，叫我比並家己看覓。我知影阿母的意思，就趕緊恬恬仔共無愛食的菜，一時仔就食了了。
    後來，我嘛拄著一擺無通食腹肚枵的時陣，有一工欲暗仔時，我對學英語的所在行轉去厝，毋知是按怎阿母煞無佇厝裡，誠拄好我嘛袂記得紮鎖匙，自按呢我徛佇門口得欲兩點鐘久，彼時陣跤痠、孤單無伴心驚驚，紲落腹肚閣枵甲會痛，害我目屎輾輾滒。
    到甲將近八點矣阿母才轉來，伊看著我就講：「唉呦~你是無紮鎖匙噢~，拍厝的電話你攏無接，害我緊張甲...，你實在真善忘呢....。」看我咧哭阿母煞毋甘，伊才講：「阿母臨時有代誌袂當轉來，才會害你枵腹肚啦！今~毋通哭矣！緊入來去，阿母趕緊煮飯予你食！」想著連鞭有通食，我目屎拭拭咧，腹肚嘛感覺較袂遐枵矣！
    阿母講咱對囡仔時代就愛知通認真學習，學一寡知識佮技術能力，後擺大漢腹肚才袂去予枵著，我一定會共遮个話記佇心肝底。
    我个演講到遮結束，多謝逐家！（610字3分26秒）
